
Shridhara Prarthana

ಶ್ರೀಧರಪ್ರಾರ್ಥನಾ

ತ್ರಿಲೋಕನಾಥಂ ಜಗದಾದಿವಂದ್ಯಂ ಸನಾತನಂ ಶಾಶ್ವತಶಾಂತಮೂರ್ತಿಂ .

ಅನಾಥರಕ್ಷಂ ಹ್ಯಭಯಂ ವಿಶೋಕಂ ಸದಾ ನಮಃ ಶ್ರೀಧರ ತೇ ಸ್ವರೂಪಂ .. 1..

ಅಚಿಂತ್ಯರೂಪಂ ನಿಜಚಿದ್ವಿಲಾಸಂ ದಿವಾಕರಂ ದೀನಮತಿಪ್ರಕಾಶಂ .

ಅನಾಮಯಂ ಚಂಡವಿಭೇದನಾಶಂ ಸದಾ ನಮಃ ಶ್ರೀಧರ ತೇ ಸ್ವರೂಪಂ .. 2..

ಭರ್ಜನಂಮೋಹಬೀಜಾನಾಂ ಮರ್ಜನಂ ಸುಖಸಂಪದಾಂ .

ತರ್ಜನಂ ಕಾಮದೂತಾನಾಂ ಶ್ರೀಧರೇತಿ ಸುಗರ್ಜನಂ .. 3..

ಯಸ್ಮಿನ್ಸರ್ವಾಣಿ ಭೂತಾನಿ ಜಾಯಂತೇ ಜ್ಞಾನತೋಮೃಷಾ .

ಜ್ಞಾತೇ ಸತಿ ನ ಕಿಂಚಿದ್ವೈ ತಮಹಂ ಶ್ರೀಧರಂ ಭಜೇ .. 4..

ಅಖಂಡಂ ಸಚ್ಚಿದಾನಂದಂ ಪರಿಪೂರ್ಣಂ ಪರಾತ್ಪರಂ .

ನಿರ್ಗುಣಂ ನಿಷ್ಕಲಂ ಬ್ರಹ್ಮ ತಂ ವಂದೇ ಶ್ರೀಧರಂ ಗುರುಂ .. 5..

ಅಪ್ರಮೇಯಸುಖಸ್ಫೂರ್ತೇ ನಿರ್ಮಲಜ್ಞಾನಭಾಸ್ಕರ .

ಚಿನ್ಮೂರ್ತೇ ಶ್ರೀಗುರೋ ನೌಮಿ ಸದಾ ತೇ ಪಾದಪಂಕಜಂ .. 6..

ಆಕಾಶವತ್ಸರ್ಗಗತಂ ಸುಸೂಕ್ಷ್ಮಂ ಸಚ್ಚಿನ್ಮಯಂ ನಿಷ್ಕ್ರಿಯಮೇಕಮಾದ್ಯಂ .

ಅಜಂ ವಿಭುಂ ನಿತ್ಯಮುಪಾಧಿಹೀನಂ ನಮಾಮ್ಯ ಶ್ರೀಧರಸದ್ಗುರುಂ ತಂ .. 7..

ಯೇನ ವ್ಯಾಪ್ತಮಿದಂ ಸರ್ವಂ ಜಗತ್ಸ್ಥಾವರಜಂಗಮಂ .

ತಮಸ್ಮಾಕಂ ಗುರುಂ ವಂದೇ ಶ್ರೀಧರಾರ್ಯಂ ದಯಾನಿಧಿಂ .. 8..

ನಮಸ್ತೇ ಜಗದಾಧಾರ ನಮಸ್ತೇ ಭಕ್ತವತ್ಸಲ .

ನಮಸ್ತೇ ಕೃಪಯಾ ಪೂರ್ಣ ಭೋ ಶ್ರೀಧರ ನಮೋಸ್ತು ತೇ .. 9..

ಜಯ ದೇವ ಜಗನ್ನಾಥ ಜಯ ಶ್ರೀಧರ ಶಾಶ್ವತ .

ಜಯ ಸರ್ವಗುಣಾತೀತ ಜಯ ನಿತ್ಯ ನಿರಂಜನ .. 10..

ಜಯ ಸಚ್ಚಿನ್ಮಯಾನಂತ ಜಯ ಅದ್ವಯ ಚಿನ್ಮಯ .

ಜಯ ನಾಥ ಕೃಪಾಸಿಂಧೋ ಜಯ ಭಕ್ತಾರ್ತಿಭಂಜನ .. 11..

ಜಯ ಪೂರ್ಣ ಪರಾನಂದ ಜಯಾರ್ತತ್ರಾಣ ಶ್ರೀಧರ .

ಜಯ ದುಸ್ತರ-ಭವಾರ್ತೀನಾಂ ಸಾಗರತಾರಣ ಪ್ರಭೋ .. 12..

ಪ್ರಸೀದ ಮೇ ಶ್ರೀ ಶ್ರೀಧರಾರ್ಯ ಸಂಸಾರಭ್ರಮವಾರಕ .

ಭವಾಜ್ಞಾನಂ ಕ್ಷಯಂ ನೀತ್ವಾ ಶ್ರೀಧರಾರ್ಯ ಕೃಪಾಂ ಕುರು .. 13..

ಶ್ರೀಧರಪ್ರಾರ್ಥನಾ

ಇತಿ ಶ್ರೀಧರಪ್ರಾರ್ಥನಾ ಸಮಾಪ್ತಾ .
(ಮಾರ್ಗಶಿರ್ಷ - 1888)

